Na osnovu člana 10. i 12. Zakona o udruženjima i fondacijama Bosne i Hercegovine ("Službeni glasnik BiH”, br. 32/2001. i 42/2003.), osnivačka Skupština Udruženja sudija u Bosni I Hercegovini, održana u Neumu, dana 09.12.2005. godine,  d o n i j e l a  j e

S T A T U T

UDRUŽENJA SUDIJA U BOSNI I HERCEGOVINI
I ( OPŠTE ODREDBE

Član 1.

Ovaj Statut reguliše naziv Udruženja sudija u Bosni I Hercegovini (u daljem tekstu Udruženje), adresu Udruženja, ciljeve, postupak za primanje i isključivanje članova, tijela Udruženja, način na koji se biraju, ovlaštenja koja imaju, kvorum i pravila glasanja, trajanje mandata, osobe ovlaštene za sazivanje Skupštine, uslove i način raspuštanja, odnosno prestanak rada, pravila za ostvarivanje, upotrebu i raspolaganje sredstvima Udruženja, kao i tijelo koje je ovlašteno za nadzor nad upotrebom tih sredstava, javnost rada Udruženja, postupak za izmjenu i dopunu Statuta, ovlaštenje i način donošenja drugih opštih akata, opis oblika i sadržaj pečata, zastupanje Udruženja, uslove i postupak za pripajanje, razdvajanje, transformisanje i raspuštanje Udruženja, odnosno prestanak rada, uključujući i bilo kakav poseban kvorum ili pravila za postizanje kvalifikovane većine u postupku glasanja, te postupak za raspolaganje preostalom imovinom ili drugim sredstvima u slučaju raspuštanja ili prestanka rada Udruženja.

Udruženje je samostalna, nestranačka, nevladina i neprofitna organizacija, koja djeluje na cijelom području Bosne i Hercegovine.

II ( NAZIV I SJEDIŠTE UDRUŽENJA


Član 2.

Puni  naziv Udruženja je:

UDRUŽENJE SUDIJA U  BOSNI I HERCEGOVINI

UDRUGA SUDACA U  BOSNI I HERCEGOVINI

УДРУЖЕЊЕ СУДИЈA Y БОСНИ И ХЕРЦЕГОВИНИ
Puni  naziv Udruženja na engleskom glasi:

ASSOCIATION OF JUDGES IN BOSNIA AND HERZEGOVINA

Skraćeni naziv udruženja je :

 « BIHUS »
 «  БИХУС »
Sjedište Udruženja: Sarajevu, Ulica Кraljice Jelene br. 88.

Član 3.

Udruženje ima svoj pečat, štambilj i grafički znak.

Pečat je okruglog oblika, prečnika 30 mm i sadrži naziv i sjedište Udruženja na tri službena jezika koja su u upotrebi u Bosni i Hercegovini, ispisan u koncentričnim krugovima na latiničnom i ćiriličnom pismu sa grafičkim znakom Udruženja.

Štambilj je pravougaonog oblika, dimenzija 40 x 30 mm i sadrži naziv i sjedište Udruženja, broj akta i datum.


Udruženje ima svoj znak. Znak je predstavljen u obliku   kružnice i izgleda: u bojama zastave BiH, sa nazivom Udruženja na svim jezicima u upotrebi, sa znakom u sredini i geografskom kartom sa meridijanima i paralelama. Otisak izgleda:

Član 4.

Broj, upotreba, čuvanje i uništenje pečata i znaka reguliše se posebnim aktom koje donosi Upravni odbor Udruženja.

Član 5.

Udruženje stiče svojstvo pravnog lica danom  upisa u registar udruženja koji vodi nadležno Ministarstvo.

III ( PROGRAMSKI CILJEVI I DJELATNOSTI UDRUŽENJA

Član 6.

Ciljevi Udruženja su obezbjeđenje politički neopredjeljenog foruma u Bosni i Hercegovini, koji će služiti za razmjenu ideja i iskustva između sudija kako bi se osigurao takav način rada kojim bi se promovisala struka i unaprijedio rad sudija I nezavisnost sudijske profesije.

Radi ostvarenja programskih ciljeva Udruženje će:

· organizovati predavanja, seminare, savjetovanja i studijska putovanja radi razmjene ideja i iskustva u demokratskim zemljama svijeta,

· inicirati izmjene zakona i drugih propisa radi unaprjeđenja pravnog sistema,

· zauzimati stanovišta o pitanjima od interesa za funkcionisanje sudstva i pravnog sistema uopće,

· upoznati javnost i nadležne organe o zauzetim stanovištima,

· izdavati časopise i stručne publikacije,

· pružati pomoć članovima Udruženja u obavljanju stručnih radova i u stručnom usavršavanju.

Udruženje će u ostvarivanju programskih ciljeva sarađivati sa entitetskim udruženjima.

Član 7.

Djelatnost Udruženja je:

· zalaganje za dosljednu primjenu Ustava i zakona i jačanje pravne države,

· afirmacija ljudskih prava u skladu sa najvišim međunarodnim standardima,

· zalaganje za dalje jačanje nezavisnosti sudova,

· zalaganje za efikasno funkcionisanje sudstva i pravnog sistema uopće, davanje prijedloga nadležnim organima u pitanjima bitnim za funkcionisanje sudstva,

· davanje mišljenja o nacrtima zakona na traženje nadležnih organa ili na vlastitu inicijativu,

· stručno usavršavanje sudija,

· saradnja sa udruženjima sudija na međunarodnom nivou i

· razvijanje odnosa kolegijalnosti među članovima Udruženja, te preduzimanje mjera zaštite u slučaju neosnovanog pozivanja sudija na odgovornost u vezi obavljanja sudijske funkcije.

IV ( ČLANSTVO U UDRUŽENJU, PRAVA I 

          DUŽNOSTI ČLANA UDRUŽENJA

Član 8.


Osnivači postaju članovi Udruženja danom registracije.

             U udruženju postoje sljedeće kategorije članstva:

           1. Redovni članovi, sa pravom glasa su članovi Udruženja - sudije svih sudova u Bosni i Hercegovini, koji prihvataju programske ciljeve Udruženja. Uz pismeni zahtjev za pristupanje u članstvo Udruženja, zainteresovana lica su dužna priložiti dokaz o obavljanju sudijske dužnosti. Članovi se dobrovoljno i slobodno udružuju u Udruženje  radi ostvarivanja zajedničkog interesa u skladu sa Statutom Udruženja.


2. Pridruženo članstvo , bez prava glasa je dostupno svim stručnim saradnicima u BiH.

           3. Počasni članovi, bez prava glasa. Ovo članstvo se dodjeljuje kao priznanje onim licima koja su svojim radom i pomaganjem doprinijeli razvoju Udruženja.

Odluka o prijemu u redovno pridruženo članstvo i o proglašenju počasnih članova donosi Upravni odbor Udruženja u postupku i prema pravilima koji će biti regulisani uputstvom Upravnog odbora.

Članstvo u udruženju stiče se momentom potpisivanja izjave o prihvatanju Statuta i Profesionalnih standarda ponašanja članova Udruženja.

Član 9.


Član Udruženja posjeduje člansku kartu čiju formu i sadržinu propisuje Upravni odbor Udruženja.

Član 10.


Prava člana Udruženja su:

· da učestvuje u radu Udruženja,

· da bira i bude biran u organe Udruženja (redovni članovi),

· da bude informisan o radu svih organa Udruženja,

· da daje prijedloge i preporuke u vezi sa aktivnostima Udruženja,

· da učestvuje na predavanjima, seminarima, savjetovanjima i drugim stručnim skupovima,

· da uživa zaštitu Udruženja kako je predviđeno ovim Statutom.

Član 11.


Dužnost članova Udruženja:

· da učestvuju u radu Udruženja i organima Udruženja,

· da provede odluke i zaključke organa Udruženja,

· da međusobno sarađuju radi ostvarivanja programskih ciljeva i zadataka,

· da štite i promovišu ugled Udruženja,

· da se pridržavaju Statuta i profesionalnih standarda ponašanja i 

· da plaćaju članarinu.

Član 12.


Članstvo u Udruženju prestaje:

· istupanjem,

· smrću,

· neplaćanjem članarine,

· isključenjem zbog kršenja Statuta ili profesionalnih standarda ponašanja.

Odluku o isključenju donosi Upravni odbor prema pravilima i u postupku koje će utvrditi posebnim aktom.

Protiv odluke Upravnog odbora o isključenju dozvoljena je žalba Skupštini Udruženja u roku od 15 dana po prijemu pismeno obrazloženog otpravka odluke.

Odluka Skupštine po žalbi je konačna.

Inicijativu za isključenje, uz obrazloženi prijedlog može pokrenuti svaki član Udruženja.

Članu Udruženja protiv koga je pokrenuta inicijativa mora biti omogućeno da se izjasni na navode u inicijativi za njegovo isključenje.

V ( ORGANI UDRUŽENJA

Član 13.


Organi Udruženja su:

· Skupština Udruženja,

· Upravni odbor Udruženja,

· Nadzorni odbor Udruženja 

Član 14.


Skupština Udruženja je najviši organ Udruženja i nadležan je za:

· donošenje Statuta, izmjena i dopuna Statuta i drugih akata određenih Statutom osim onih koji su Statutom dati u nadležnost Upravnom odboru,
· odlučivanje o pripajanju, razdvajanju, transformisanju, raspuštanju i prestanku rada kao i u drugim statusnim promjenama Udruženja, 
· usvajanje završnog računa Udruženja za prethodnu godinu i finansijskog plana za tekuću godinu, 

· saglasnosti na pravne radnje poduzete u postupku osnivanja Udruženja

· imenovanje i razrješenje članova Upravnog odbora,

· imenovanje i razrješenje lica ovlaštenih za zastupanje Udruženja,

· usvajanje izvještaja koje priprema Upravni odbor i 

· odlučivanje o svim drugim pitanjima koja nisu u nadležnosti drugih organa Udruženja.

Član 15.


Skupštinu saziva predsjednik Upravnog odbora Udruženja, a u slučaju njegove spriječenosti podpredsjednik Upravnog odbora.


Redovna sjednica Skupštine  se održava najmanje jedanput godišnje, a vanredna prema potrebi. Vanrednu sjednicu skupštine saziva Upravni odbor na vlastitu inicijativu, ili na zahtjev Nadzornog odbora ili na zahtjev najmanje jedne trećine Udruženja.

Član 16.


Skupština može zasjedati ako je prisutna nadpolovična većina članova Skupštine,  a odluke se donose ako za njih glasa većina prisutnih članova Skupštine.


Skupština odluke donosi javnim glasanjem, a može odlučiti da se o pojedinim pitanjima glasa tajno.


Radom Skupštine rukovodi radno predsjedništvo koje između svojih članova bira predsjedavajućeg.


Mandat članova Skupštine je podudaran redovnom članstvu u Udruženju.


Skupština se raspušta dobrovoljno na osnovu odluke dvije trećine članova Skupštine, a po sili zakona kada broj članova Udruženja postane manji od minimalnog broja propisanih zakonom za osnivanje Udruženja.

Član 17.


Upravni odbor Udruženja je izvršni organ Udruženja i rukovodi radom Udruženja između dvije Skupštine. Upravni odbor broji 11 članova čiji mandat traje 4 godine, sa mogućnošću ponovog izbora.


Upravni odbor je za svoj rad odgovoran Skupštini Udruženja.


Iz reda članova Upravnog odbora Skupština bira predsjednika i dva potpredsjednika, na mandat od četiri godine sa mogućnošću ponovnog biranja.


Predsjednik upravnog odbora je i Predsjednik Udruženja.

Član 18.


Upravni odbor može zasjedati ako sjednici prisustvuje većina članova, a odluke se donose većinom glasova prisutnih članova.

Član 19.


Upravni odbor obavlja slijedeće:

· rukovodi radom Udruženja i radi na ostvarivanju programskih ciljeva i zadataka Udruženja,

· priprema sjednice Skupštine,

· priprema nacrt Statuta i drugih akata koje donosi Skupština,

· provodi politiku, zaključke i druge oblike koje je donijela Skupština,

· utvrđuje prijedloge programa i planova rada Udruženja i prati realizaciju istih,
· raspolaže imovinom Udruženja,

· podnosi godišnji ili periodični izvještaj o svom radu Skupštini na usvajanje,

· donosi odluku o prijemu u članstvo Udruženja i isključenju iz Udruženja, te svojim aktima utvrđuje pravila i procedure u vezi s tim,

· bira Sekretara (izvršnog direktora)Upravnog odbora ,

· obavlja i druge poslove koji nisu Statutom u nadležnosti Skupštine Udruženja i Nadzornog odbora.

Član 20.


Predsjednik Upravnog odbora predstavlja i zastupa Udruženje u skladu sa programskim ciljevima.


U slučaju spriječenosti ili odsustva predsjednika, zamjenjuje ga jedan od potpredsjednika Upravnog odbora.


Predsjednik Upravnog odbora saziva sjednice Upravnog odbora i Skupštine, te rukovodi radom Skupštine do izbora radnog predsjedništva. Predsjednik Upravnog odbora se brine o izvršavanju odluka i zaključaka Upravnog odbora i Skupštine Udruženja.


Za svoj rad Predsjednik je odgovoran Upravnom odboru i Skupštini Udruženja.

Član 21.


Sekretar Upravnog odbora je istovremeno i sekretar Skupštine Udruženja.


Sekretar Upravnog odbora priprema sjednice Upravnog odbora i Skupštine, priprema izvještaje o radu i obavlja druge poslove koje mu povjeri Upravni odbor i Skupština Udruženja. Za svoj rad je odgovoran Upravnom odboru i Skupštini Udruženja.

Član 22.


Skupština Udruženja bira Nadzorni odbor Udruženja koga čine pet članova sa mandatom od četiri godine, a izabrani članovi Nadzornog odbora iz svojih redova biraju predsjedavajućeg Nadzornog odbora na prvoj sjednici ovog organa.

Član 23.


Nadzorni odbor nadgleda rad Upravnog odbora i drugih organa Udruženja i najmanje jednom godišnje pregleda materijalno finansijsko poslovanje. O svom radu i uočenim nedostacima u radu drugih organa Nadzorni odbor podnosi izvještaj Skupštini Udruženja.


Nadzorni odbor radi u sjednicama i odluke se donose većinom glasova.

Član 24.


Rad Udruženja je javan.


Javnost rada se ostvaruje putem sredstava informisanja, pravljenje publikacija i biltena Udruženja.


Odluku o izdavanju publikacija i biltena i određivanju lica koja će biti zadužena za izdavanje ovih publikacija donosi Upravni odbor Udruženja.

Predstavljanje i zastupanje Udruženja

Član 25.


Udruženje u pravnom prometu s trećim licima predstavlja i zastupa predsjednik Upravnog odbora i dva potpredsjednika.

VI ( SREDSTVA ZA RAD UDRUŽENJA

Član 26.


Sredstva za rad Udruženje stiče od:

· prihoda od članarine čiju visinu utvrđuje Upravni odbor,

· poklona, nasljedstva i pokroviteljstava fizičkih i pravnih lica ukoliko ne utiču na nezavisnost i nepristrasnost rada udruženja i njegovih članova,

· drugi način finansiranja u skladu sa Zakonom.

Članarinu plaćaju svi redovni i pridruženi članovi Udruženja.

Finansijsko materijalna sredstva Udruženja vode se u skladu sa standardnim računovodstvenim procedurama koje su propisane Zakonom.

Upravni odbor Udruženja vodi evidenciju o prihodima i rashodima Udruženja i odlučuje o upotrebi i raspolaganju sredstvima Udruženja.

Nadzor nad upotrebom sredstava Udruženja vrši Nadzorni odbor.

Član 27.


Udruženje ima svoj žiro račun.

Član 28.


Nalog za isplatu daje predsjednik Upravnog odbora Udruženja, a u njegovoj odsutnosti   jedan od podpredsjednika ili sekretar Upravnog odbora.

VII - USLOVI I POSTUPAK ZA PRIPAJANJE, RAZDVAJANJE I TRANSFORMACIJU ILI RASPUŠTANJE, ODNOSNO PRESTANAK RADA UDRUŽENJA, UKLJUČUJUĆI I BILO KAKAV POSEBAN KVORUM ILI PRAVILA ZA POSTIZANJE KVALIFIKOVANE VEĆINE U POSTUPKU GLASANJA

Član 29.

Udruženje se može spojiti, razdvojiti ili transformisati samo u drugo udruženje, registrovano u skladu sa Zakonom.

Član 30.

Udruženje može prestati sa radom dobrovoljno ili po sili zakona.

Udruženje prestaje postojati:

· odlukom Skupštine Udruženja, 

· ako se broj članova Udruženja smanji ispod zakonskog minimuma,

· rješenjem nadležnog ministarstva u slučajevima predviđenim Zakonom.

Član 31.

Udruženje prestaje sa radom dobrovoljno na osnovu odluke Skupštine, ako je za odluku glasalo najmanje dvije trećine od ukupnog broja članova Skupštine.

U slučaju iz prethodnog stava ovog člana, skupština Udruženja usvaja plan 

likvidacije, u skladu sa ovim Statutom i Zakonom.

Član 32.

Rješenjem nadležnog ministarstva, Udruženje prestaje sa radom po sili zakona 

ako djeluje suprotno odredbama Zakona ili ako bez opravdanih razloga ne obavlja djelatnost radi ostvarivanja svojih ciljeva u periodu od najmanje dvije pune kalendarske godine ili kao posljedica dobrovoljnog prestanka sa radom.

Član 33.


U slučaju prestanka rada Udruženja, imovine Udruženja, nakon izmirenja obaveza predaje se Udruženju sa istim ili sličnim programskim ciljevima, o čemu konkretno odlučuje Skupština, odnosno Upravni odbor Udruženja, ako Skupština nije u mogućnosti da se sastane.

Član 34.


Kada Udruženje prestane sa radom predsjednik Upravnog odbora Udruženja će podnijeti zahtjev nadležnom organu za brisanje Udruženja iz registra.

VIII ( PRELAZNE I ZAVRŠNE ODREDBE

Član 35.


Nacrt Statuta i izmjene i dopune Statuta priprema i utvrđuje Upravni odbor i upućuje ih na javnu raspravu. Javna rasprava traje najmanje 30 dana.


Upravni odbor razmatra primjedbe i prijedloge date u raspravi, zauzima stavove o njima, utvrđuje prijedlog Statuta odnosno izmjene i dopune Statuta i upućuje ih Skupštini Udruženja na usvajanje.

   Član 36


Udruženje može donijeti i druge opšte i posebne akte.


Ostali opšti akti Udruženja donose se na način i u postupku propisanom za njihovo donošenje u skladu sa Statutom Udruženja.

Član 37.


Ovaj Statut stupa na snagu danom donošenja.

Broj : _____________.

Neum, 09.12.2005.




Predsjednik Skupštine

                                                                                      MARIN ZADRIĆ

